
Yr Arglwydd fendithio ei briod serchoglawn

A modd i'w gyfnerthu yng nghyswllt ei waith,

Boed iddi ymarfer yr oll o'i dylanwad

Er cadw'i gymeriad yn berffaith ddi-graith;

Fel Eunice y byddo yn magu a meithrin

Ei phlant bychain annwyl ym more eu hoes,

O dan ei haddysgiaeth cynhyddu y byddont

A'u bywyd yn deilwng o'r Iesu a'i Groes.



Hir einioes a gaffont i wneuthur daioni,

A phawb yn eu parchu oblegid eu gwaith,

Na ddeued un cwmwl dros heulwen eu bywyd-

Eu hawyr fo'n ddisglair hyd derfyn eu taith;

A phan ddelo angau i dorri'r cysylltiad

Sy'n dal eu heneidiau tu yma i'r llen

Boed iddynt fynedfa i'r hafan ddymunol,

A glanio'n ddiogel ym mhorthladd nef wen.











DR, PRITCHARD.





ar ei waith yn llywyddu mewn Cyfarfod Llenyddol perthynol i Fedyddwyr Conwy.






Llywydd ac wyneb llawen—yn actio

Yw ein Doctor trylen;

Wele ef yn ei elfen,

Iawn ei barch, heddyw'n ben.



Gwron sydd yn rhagori—ar lawer,

Hael yw mewn caledi;

Yn feddyg, os gwael fyddi,

Eill â dawn dy wella di.











YR HEN LANC.






Rhyw fôd di-gartref ydyw—anwydog

Ei nodwedd digyfryw;

Ei hun bach y mae yn byw,

I'w fynwes ni fyn fenyw.











DAU ENGLYN BUDDUGOL I CYHOEDDWYR PENUEL, BANGOR.






Hughes enwog sydd was annwyl—cyhoeddwr

Cu addas ei orchwyl;

Gŵr parod ac i'r perwyl,

Llon ei wedd a llawn o hwyl.



Llais eglur mewn llys hyglod—mwyn a fedd,

Ac mae'n feistr ei dafod;

Bennydd yr unrhyw bennod,

Er ei ddawn, gawn o'i god.

